
GOUVÈNÈ CUOMO ANONSE DEVWALMAN FONTÈN KLERE 80 PYE NAN KANAL 
CAYUGA-SENECA POU KOMEMORE 19YÈM SANTENÈ AMANNMAN AN  

  
Dwa pou fanm vote — Youn nan mouvman refòm sosyal ki pi enfliyan nan 19yèm syèk la 

— te fleri nan sistèm kanal New York la   
  

Fontèn pou selebre kontribisyon Seneca Falls pou mouvman dwa pou vote a  
  
Gouvènè Andrew M. Cuomo te anonse jodi a enstalasyon yon fontèn klere nan Kanal Cayuga-
Seneca nan Seneca Falls nan kad pwogramasyon eta a pou komemore 100yèm anivèsè 
ratifikasyon 19yèm Amannman an. Pozisyone apèn odela kòt la kote premye Konvansyon sou 
Dwa Fanm te fèt nan ane 1848, fontèn lan se yon inisyativ konjwent ant Otorite Enèji New York 
(New York Power Authority), Canal Corporation ak Seneca Falls Development Corporation ki ofri 
Nouyòkè yo yon fason pou selebre wòl New York nan istwa dwa pou vote a ak istwa eta nou an 
sou fanm vizyonè kouraje yo.  
  
Nan kad sistèm Kanal Eta New York la, Kanal Cayuga-Seneca a te entegral pa sèlman nan 
transpòte machandiz depi Atlantik rive Lwès New York, men tou nan konekte moun ak favorize 
pwopagasyon ideyal pwogresis yo - sòti nan dwa fanm rive nan abolisyon.  
  
"Se te isit la nan Seneca Falls ke Nouyòkè yo te reyini pou mande egalite dwa pou fanm nan kad 
Konstitisyon an, pou redije Deklarasyon Santiman ki te ranfòse enterè mouvman dwa pou vote 
a", Gouvènè Cuomo te deklare. "Nouvo senbòl sa a sèvi kòm omaj pou tout fanm ki te pèsevere 
nan batay pou egalite; epi kòm yon rapèl pou nou tout ke nou gen travay toujou pou nou fè pou 
atenn egalite pou tout moun nèt."  
  

Ekspoze chak jou depi 2 septanm rive 8 septanm, fontèn klere a pral flite dlo nan 80 pye nan lè a 
sou Kanal Cayuga-Seneca ak chak swa apati 8:26 pm, limyè fontèn lan pral afiche koulè mov, 
blan ak lò pou reprezante santenè 19yèm Amannman an.  

  
"Jodi a n ap komemore fanm New York yo ki te defye plas yo nan sosyete a epi te trase chemen 
pou jenerasyon alavni yo pou yo te ka patisipan ki aktif ak plis egal nan demokrasi nou 
an", Gouvènè Adjwen Kathy Hochul, ki se Prezidan Komisyon Dwa pou Fanm Vote 
(Women’s Suffrage Commission) nan Eta New York te deklare. "Sifrajis brav yo ki te kanpe, 
pran lapawòl ak egzije chanjman te rann li posib pou fanm yo vote ak ale nan eleksyon. Aksyon 
fanm sa yo ak yon bann lòt se rezon ki fè mwen fyè pou kanpe isit la jodi a, pou reprezante gran 
Eta New York. Antanke bèso mouvman dwa fanm yo, nou dwe prezève eritaj yo ak pouswiv 
batay nou an pou egalite dwa ak opòtinite pou tout fanm".  
  
Fontèn lan gen ladan yon ponp ki sòti kay pi gwo fabrikan ponp nan monn lan—ITT Gould 
Pumps, ki te fonde kèk mwa anvan premye Konnvansyon Fanm yo, epi ki toujou gen syèj sosyal 
nan Seneca Falls.  
  
Evènman ak aktivite yo mete aksan sou fason kanal yo nan eta a fasone istwa nasyon nou an ki 
kontinye atravè inisyativ Re-imajine Kanal yo nan New York (New York's Reimagine the Canals), 
yon plan pou transfòme vwa navigab anblematik la, ankouraje nouvo vizitè pou eksplore 
atraksyon rekreyatif ak kiltirèl, epi amelyore rezistans ak estabilite ekonomik pou kominote yo nan 
tout sistèm Kanal la.  
  

Gil Quiniones, ki se Prezidan ak Direktè Egzekitif Jeneral Otorite Enèji New York yo, te 
deklare, "Anpil nan mouvman refòm sosyal ki pi enfliyan nan 19yèm syèk la te fleri sou tout riv 
kanal New York yo, espesyalman nan Sant ak Lwès New York. Kòm gadyen sistèm istorik Kanal 
la, nou selebre wòl li nan mouvman istorik yo, tankou dwa pou fanm vote, ki rann nou fyè pou rele 
New York lakay. Nou angaje nou non sèlman pou defann eritaj premye pyonye nou yo pou dwa 
fanm men tou pou konstwi apati mouvman sa a ak ankouraje yon eta pi enklizif ak jis pou tout 
moun".  
  
Quiniones yo souliye tou inisyativ Fanm nan Pouvwa Otorite Enèji New York la, yon gwoup 
anplwaye yo dirije ki baze sou egalite sèks, divèsite ak enklizyon nan espas travay la—ankouraje 
yon rezo sipò pou fanm atravè ankadreman, edikasyon ak evènman, tankou yon fowòm ki gen 
pou fèt sou pwogrè fanm nan sèvis piblik.  



 

 

 

  
Direktè New York State Canal Corporation, Brian U. Stratton, te deklare, "Jodi a n ap selebre 
batay long dat pou egalite ak kwayans ki te fleri ak sikile nan Kanal Cayuga-Seneca rive jis nan 
pati lwen nan tout sistèm Kanal la. Nan yon moman kote kominote yo nan Eta New York ak 
nasyon an ap chèche ankò nouvo fason pou ankouraje egalite ak estimile chanjman, nou fyè pou 
reflechi sou istwa rich gwo vwa navigab sa a, ak wòl li nan batay long pou pwogrè a".  
  
Prezidan Konsèy Seneca Falls Development Corporation, Joell Murney-Karsten, te deklare, 
"Kominote Seneca Falls fyè de istwa rich, estimilan nou an ki atire vizitè nan tout monn lan pou 
vin dekouvri plas ki plen istwa sa a. Dedikasyon jodi a selebre wòl nou nan istwa Etazini, men tou 
enspire nou tou pou gade lavni pou eksplore nouvo fason pou rakonte istwa nou, ak envite nouvo 
rezidan ak biznis pou patisipe ak nou nan bèl vil sa a nan Kanal la".  
  
Anplis de gade fontèn lan, vizitè ki vini nan Seneca Falls yo ka navige sou kayak tou gratis nan 
Kanal Cayuga-Seneca pandan Fèt Travay la nan kad kanpay Vakans nan Kanal NY la. Yo ka 
vizite tou Tanp Renonmen Nasyonal Fanm Selèb yo (National Women's Hall of Fame) nan 
Seneca Knitting Mill.  

